
"MENDAMBA HUSNUL KHATIMAH"
(31 Januari 2020/ 6 Jamadilakhir 1441H)

Muslimin Yang Dirahmati Allah SWT,

Marilah kita sama-sama meningkatkan ketagwaan kepada Allah SWT.
Dengan melaksanakan segala perintah-Nya dan meninggalkan segala
larangan-Nya. Mudah-mudahan hidup kita berbahagia di dunia dan
mendapat rahmat di akhirat. Tajuk khutbah pada hari ini ialah:

“Mendamba Husnul Khatimah”

Muslimin Yang Dirahmati Allah Sekalian,

Kematian adalah terpisahnya roh daripada jasad. Sesungguhnya setiap

yang hidup akan merasai mati, tidak kira muda atau tua, kanak-kanak



atau dewasa, sakit atau pun sihat. la adalah ketentuan Allah yang telah
ditetapkan kepada setiap hamba-Nya. Sama ada suka atau tidak,
bersedia atau belum, pasti kita akan menghadapinya. Hal ini telah

digambarkan melalui firman Allah SWT dalam surah An-Nisa’ ayat 78:

Maksudnya: “Di mana jua kamu berada, maut akan mendapatkan kamu

(bila sampai ajal), sekalipun kamu berada dalam benteng-benteng yang

tinggi lagi kukuh...”.

Mati tidak bererti kehidupan seseorang telah berakhir serta tidak
mempunyai apa-apa tanggungan lagi. Ini kerana hidup dan mati adalah
ujian daripada Allah bagi menentukan siapakah diantara hamba-hamba-

Nya yang terbaik amalannya. Dalam surah al-Mulk ayat 2 Allah menyebut:

Maksudnya: “Dialah yang telah mentakdirkan adanya mati dan hidup
(kamu) untuk menguji dan menzahirkan keadaan kamu: Siapakah di

antara kamu yang lebih baik amalnya; dan Dia Maha Kuasa (membalas

amal kamu), lagi Maha Pengampun, (bagi orang yang bertaubat)”.



Sidang Jumaat Yang Dirahmati Allah Sekalian,

Apabila ajal seseorang sampai, sudah tiada apa-apa lagi untuknya di
dunia, tiada lagi tanah untuk ia berpijak, tiada lagi air untuk diminum dan
tiada lagi udara untuk disedut. Segala-galanya telah berakhir. Akan
kembalilah roh kepada Tuhannya, kembalilah badannya ke tanah. Segala

amalan baik atau buruk akan kembali kepada dirinya sebagai bekalan.

Ketika menghadapi saat kematian, orang yang tidak beriman merasa
gerun serta penuh penyesalan, kerana telah diperlihatkan segala amalan
buruknya. Bagi orang yang beriman, ketika diperlihatkan amalan baiknya
akan merasa gembira dan bahagia ketika bertemu dengan Allah SWT.
Allah merakamkan perihal kematian dalam surah Al-Qiyaamah ayat 26-

29:

Maksudnya: “Sedarlah (janganlah mengutamakan dunia dan melupakan
akhirat. Ingatlah akan hal orang yang hendak mati) apabila rohnya sampai
ke pangkal kerongkong, Dan (orang yang hadir di sisinya heboh) berkata:
Siapakah yang dapat menawar jampi (dan mengubatnya)? Dan dia
sendiri yakin, bahawa sesungguhnya saat itu saat perpisahan; serta

kedahsyatan bertindih-tindih.”



Sidang Jumaat Yang Dirahmati Allah Sekalian,

Kehidupan di alam akhirat sangat berbeza berbanding dengan kehidupan
di dunia. Segala-galanya berdasarkan keimanan dan ketaatan kepada
Allah semasa hidup di dunia. Di alam kubur manusia akan berhadapan
dengan soalan mungkar dan nakir. Bagi mereka yang berjaya melepasi
alam kubur, akan dikurniakan nikmat kubur. Kuburnya akan meluas
sejauh mata memandang. Bagi mereka yang tidak melepasi soalan kubur
akan disediakan tempat pembaringan dari neraka, kuburnya akan

menyempit mengasak badan sehingga patah remuk tulang-tulangnya.

Muslimin yang dikasihi sekalian,

Banyak kisah kematian yang pernah kita saksikan atau dengar. Ada yang
istigamah menjadi ahli masjid ketika hidup, akhir hayatnya dalam keadaan
sujud di tikar sejadah, subhaanallah. Begitulah cara mati kita ditentukan
menurut cara hidup kita. Justeru bagi mengakhiri khutbah, marilah kita

sama-sama bermuhasabah tentang perkara-perkara berikut:

Pertama: Pastikan kerja kuat kita siang dan malam bukan hanya bagi
memenuhi keperluan dan kesenangan hidup di dunia semata-mata,

bahkan dapat menjadi bekalan kehidupan yang abadi di akhirat kelak.



Kedua: Gunakanlah masa sekarang, masa muda, masa sihat, masa
lapang sebagai waktu untuk mencari dan mengumpul bekalan untuk alam

akhirat yang kekal abadi.

Ketiga: Hindarilah dari meletakkan harta dunia di hati. Sebaliknya
tempatkan harta dunia di tangan agar didorong oleh hati yang mengenali
tuhan. Dengan tangan harta diperolehi, dengan tangan juga harta

diinfakkan.

Akhir sekali, marilah kita menyedari hakikat dunia ini. la adalah laluan
sahaja, bukan matlamat. Mudah-mudahan kita kembali kepada Allah
SWT dalam keadaan beriman serta mendapat keampunan dan
keredhaan-Nya. Khatib juga mendoakan agar kita semua direzekikan
akhir hayat dengan kalimat LA ILA HA ILLALAH, meninggalkan dunia
dengan segala isinya dalam Husnul Khatimah dan semulia-mulia

kematian. Amin.

Maksudnya: “Sesiapa yang mengerjakan amal soleh, maka faedahnya
akan terpulang kepada dirinya sendiri; dan sesiapa yang berbuat
kejahatan, maka bahayanya akan menimpa dirinya sendiri; Kemudian

kamu akan dikembalikan kepada Tuhan kamu”. (Al-Jathiyah ayat:15)

Sidang Jumaat Yang Dirahmati Allah,

Saya berpesan kepada tuan-tuan dan diri saya sendiri supaya bertakwa
kepada Allah SWT dengan mematuhi segala perintah-Nya dan menjauhi
segala larangan-Nya. Sesungguhnya berbahagialah orang yang
bertakwa kepada Allah. Di samping itu, sebagai tanda mensyukuri segala
nikmat Allah yang dikurniakan kepada kita, marilah kita mencontohi

akhlak nabi SAW dan para sahabat sehingga mereka digelar jutawan



akhirat. Caranya ialah dengan memperbanyakkan sumbangan harta yang

kita sayangi ke jalan Allah iaitu dengan melakukan amalan waqatf.

Wagaf dari segi syarak ialah apa-apa harta yang ditahan hak pewaqaf ke
atas harta tersebut daripada sebarang urusan jual beli, pewarisan, hibah
dan wasiat di samping mengekalkan sumber fizikalnya, untuk kebajikan

dengan niat untuk mendekatkan diri pewaqaf kepada Allah.

Di negara kita, amalan berwaqgaf telah lama diamalkan oleh generasi yang
terdahulu. Mereka telah berjaya mewaqgafkan harta melalui pembinaan
masjid-masjid, sekolah-sekolah, pondok-pondok pengajian dan rumah-
rumah anak yatim. Berwagaf adalah amalan mulia yang dapat melahirkan
perasaan kasih sayang, menyemarakkan semangat saling bantu-
membantu antara satu sama lain. Sepertimana firman Allah SWT dalam

surah Ali Imran ayat 92:

Maksudnya: “Kamu tidak sekali-kali akan dapat mencapai (hakikat)
kebajikan dan kebaktian (yang sempurna) sebelum kamu dermakan
sebahagian dari apa yang kamu sayangi. Dan sesuatu apa jua yang kamu

dermakan, maka sesungguhnya Allah mengetahuinya”.



Sidang Jumaat Yang Dirahmati Allah,

Di negeri kita khususnya, Majlis Agama Islam Negeri Pulau Pinang
(MAINPP) telah menyediakan satu alternatif kepada pelaksanaan ibadah
waqaf yang berkonsepkan wakalah melalui dana waqaf Pulau Pinang.
Sama ada melalui potongan gaji bulanan atau pembayaran secara atas
talian. Wakalah bermaksud para penyumbang mewakilkan kepada Majlis
Agama Islam untuk mewakafkan mana-mana harta kekal dengan niat
kerana Allah Taala. Ini merupakan satu usaha untuk menggembeling
kerjasama ummah untuk bersama-sama melaksanakan ibadah waqaf

walau pada tahap manapun kemampuan ekonomi seseorang.

Di samping itu, mesyuarat Majlis Agama Islam Pulau Pinang Bil 3/2018
bertarikh 22 November 2018 telah memutuskan bahawa 10% daripada
hasil kutipan Tabung Jumaat mingguan dari setiap masjid, hendaklah
disalurkan secara bulanan kepada Tabung Wakaf Sumbangan Masjid
yang telah ditubuhkan. Maka adalah menjadi tanggungjawab seluruh

jawatankuasa kariah untuk melaksanakan amanah ini dengan sempurna.

Mengengkari arahan ini akan menyebabkan mereka boleh dikenakan
tindakan undang-undang mengikut Seksyen 9, Enakmen Kesalahan
Jenayah Syariah (NEGERI PULAU PINANG) 1996. Seksyen ini
memperuntukkan bahawa: “Mana-mana orang yang bertindak dengan
cara yang menghina pihak berkuasa agama atau mengingkari, melanggar

atau mempertikaikan perintah atau arahan Yang Di-Pertuan Agong
sebagai Ketua Agama Islam, Majlis atau Mufti, yang dinyatakan atau
diberikan melalui fatwa, adalah melakukan suatu kesalahan. Jika
disabitkan kesalahan, boleh didenda tidak melebihi tiga ribu ringgit atau
dipenjarakan selama tempoh tidak melebihi dua tahun atau kedua-

duanya.”

Justeru marilah kita infagkan sedikit rezeki yang ada. Secara tidak
langsung jemaah yang menghulurkan derma setiap kali solat Jumaat,

akan berkongsi saham wagaf yang berkekalan manfaatnya hingga ke hari

akhirat. Diriwayatkan dari Abu Hurairah, Rasulullah e bersabda:

Yang bermaksud: “Apabila seorang hamba meninggal dunia, maka
terputuslah darinya amalnya kecuali dari Tiga perkara iaitu sedekah
jariah, ilmu yang diambil manfaatnya, anak soleh yang mendoakannya”.

(Hadis Riwayat Muslim)

Sidang Jumaat Yang Dirahmati Allah,

Pada saat yang penuh barakah ini marilah kita berselawat ke atas nabi
Muhammad SAW yang membawa petunjuk dan rahmat kepada kita

sekalian sepertimana perintah Allah dalam surah Al-Ahzab, ayat 56:

“‘Sesungguhnya Allah dan malaikat-Nya berselawat kepada Nabi

Muhammad 2 wahai orang yang beriman, berselawatlah kamu

kepadanya serta ucapkanlah salam sejahtera dengan penghormatan
yang sepenuhnya”.

Ya Allah, kami mohon kehadrat-Mu, mantapkanlah pegangan kami
menurut ajaran Ahli Sunnah Waljamaah, dan peliharalah kami daripada

amalan dan akidah yang menyeleweng dan sesat.

Ya Allah, bukakanlah hati kami untuk mendirikan solat fardhu lima waktu,
menunaikan zakat dan kefardhuan yang lain. Berkatilah hidup orang yang
melaksanakan zakat dan menyayangi fakir miskin, serta mereka yang
menginfakkan harta untuk Dana Wakaf Pulau Pinang dengan ganjaran

pahala yang berkekalan hingga ke akhir hayat.

